
Rhagair a Diolchiadau

Gan fod y cyfrifoldeb am bob agwedd ar gymorth i fyfyrwyr wedi’i ddatganoli i Lywodraeth y 
Cynulliad, mae’n bosibl adolygu’r mecanweithiau sydd yn eu lle ar hyn o bryd ym mhob sector. Yn 2005 
cyhoeddwyd adroddiad ar gyllido teg a hyblyg ar gyfer y sector llawnamser a chytunwyd ar y trefniadau 
ar gyfer 2007/08 . Argymhellodd yr adroddiad hwnnw y dylid llunio adroddiad tebyg ar astudio rhan-
amser, a Jane Davidson, y Gweinidog dros Addysg, Dysgu Gydol Oes a Sgiliau, gyda chytundeb pob 
Plaid yn y Cynulliad, a sefydlodd y Grŵp presennol.

Nid oedd y dasg a osodwyd yn un hawdd. Roedd sawl agwedd i’w hystyried gyda’i gilydd os oeddem 
i lunio argymhellion a oedd yn gwneud synnwyr ar gyfer y sector addysg uwch rhan-amser yng 
Nghymru. Oherwydd hynny, roeddem yn cytuno ei bod yn briodol cymharu’r sefyllfa â jig-so. Ar raddfa 
o un i ddeg o ran anhawster, mae’n siwr ei fod yn sgorio wyth neu naw. Nid nad oedd yn her ddiddorol 
a gwirioneddol werth chweil. I’r gwrthwyneb: roedd y Grŵp wedi ymrwymo’n llawn i bwysigrwydd 
addysg uwch ran-amser yn ei holl ffurfiau gwahanol a chawsom flas ar yr her. Roedd y dystiolaeth a 
gasglwyd yn llawn gwybodaeth a’r trafodaethau yn ysgogi rhywun i feddwl a dweud y lleiaf.

Cawsom ein helpu yn ein trafodaethau gan gyfraniad sylweddol y rhanddeiliaid, yn ysgrifenedig a thrwy 
gyflwyniadau i’r Grŵp. Roedd y gofal a’r ystyriaeth a roddwyd i’r ddau ddull yn golygu bod amrywiaeth 
eang o safbwyntiau wedi’u cyflwyno i ni mewn ffordd effeithiol ac roedd y cyfle i ryngweithio â 
charfanau perthnasol yn amhrisiadwy. Rydym yn ddiolchgar i bawb a roddodd o’u hamser i gefnogi ein 
gwaith yn y ffordd hon.

Mae’r ymchwil a gomisiynwyd gan y grŵp hefyd wedi profi’n amhrisiadwy. Roedd y canfyddiadau o bob 
un o’r pedair prif elfen ymchwil yn cyfrannu’n sylweddol at ein trafodaethau ac at ein hargymhellion 
yn y pen draw. Rydym yn gwerthfawrogi swmp y gwaith a wnaed ac effeithlonrwydd a pharodrwydd 
y rheini a gynhaliodd yr ymchwil i helpu.

Rwyf wedi mwynhau fy rôl fel Cadeirydd (er ei bod weithiau’n peri anawsterau). Bu’n bleser cydweithio 
ag Aelodau’r Grŵp. Roedd eu stamina wrth fynd i gyfarfodydd, wrth ymgysylltu â rhanddeiliaid ac wrth 
ystyried y dystiolaeth yn hynod. Nid oedd byth brinder syniadau. Weithiau roedd y trafodaethau yn 
frwd, yn hytrach nag yn chwyrn, ond rydym o’r farn bod y canlyniadau yn y pen draw yn cynnig ffordd 
gadarnhaol, gyffrous ac ymarferol ymlaen i addysg uwch ran-amser yng Nghymru.

Rydym i gyd wedi derbyn llawer o gefnogaeth oddi wrth ein cyflogwyr a’n teuluoedd amyneddgar, felly 
diolch iddynt hwy; gallwn bellach ailgydio mewn bywyd y tu allan i’r Grŵp Adolygu.

Credwn fod argymhellion yr adroddiad hwn yn ymateb yn briodol i’n cylch gorchwyl: eu bod yn 
dryloyw, yn glir ac yn ymarferol ac rydym yn eu hargymell i chi.

Dr Heather Graham
Cadeirydd          

Cydnabu Adroddiad Rees a gyhoeddwyd ym mis Mai 2005 fod cymorth i 
fyfyrwyr rhan-amser a chyllido darpariaeth ran-amser Sefydliadau Addysg Uwch 
yn faterion a oedd yn cynnig rhai o’r heriau mwyaf i’r grŵp adolygu. Cydnabu 
aelodau’r Grŵp fod y pwnc yn un llawer mwy cymhleth nag y tybir ei fod.  

Nododd yr Adroddiad mai darpariaeth ran-amser yw’r unig ffordd y gall llawer 
o fyfyrwyr, yn enwedig myfyrwyr aeddfed, sicrhau mynediad i Addysg Uwch. I 
rai, ac yn enwedig i grwpiau sydd heb gynrychiolaeth ddigonol ar hyn o bryd, 

dyma’r man cychwyn ar gyfer cael mynediad i Addysg Uwch. Mae hynny’n cyfrannu’n helaeth at ehangu 
cyfranogiad mewn Addysg Uwch, ac at fentrau adfywio yn rhai o’r cymunedau mwyaf difreintiedig.

Ni adawyd lle i’r Grŵp amau’r rhan bwysig y mae Addysg Uwch ran-amser yn ei chwarae wrth feithrin 
sgiliau gweithwyr yn y sectorau preifat a chyhoeddus a’r budd y mae bywyd cyhoeddus a diwylliannol 
Cymru yn ei gael ohono. Ysgogodd hyn Rees i argymell cynnal adolygiad pellach o astudio rhan-amser 
yng Nghymru

Cytunwyd ar Aelodau a Chylch Gorchwyl yr adolygiad pellach gyda chefnogaeth pob plaid. Ym mis 
Gorffennaf 2005, roedd yn bleser gennyf gyhoeddi y byddai Dr Heather Graham yn arwain y grŵp 
gorchwyl a gorffen er mwyn edrych ar y trefniadau ar gyfer cymorth i fyfyrwyr a chyllido’r ddarpariaeth 
yn y sector rhan-amser.   

Rwyf yn ddiolchgar i Dr Graham ac i holl aelodau’r Panel Adolygu am eu parodrwydd i roi o’u hamser 
a’u harbenigedd helaeth i gyfrannu at yr astudiaeth fanwl hon er mwyn helpu i lywio polisi Llywodraeth 
y Cynulliad yn y maes hwn. Mae eu hadroddiad yn debygol o ddylanwadu ar bolisi astudio rhan-amser 
yng Nghymru am flynyddoedd lawer i ddod.

Jane Davidson AC

Enw Sefydliad

Viv Davies Cyfarwyddwr y Ganolfan Dysgu Cymunedol a Gydol Oes, 
Prifysgol Cymru, Casnewydd

Yr Athro  Cyn-Is-Ganghellor, Prifysgol Cymru, Bangor
Roy Evans CBE

Dr Heather   Cyfarwyddwr, y Brifysgol Agored, Cymru
Graham (Cadeirydd)

Dr Medwyn Hughes Pennaeth, Coleg y Drindod Caerfyrddin

Rob Humphreys  Cyfarwyddwr NIACE Dysgu Cymru

Lynette Hurley MA  Dirprwy Ysgrifennydd Cyffredinol Cymdeithas
(Addysg)   Addysg Gweithwyr yn Ne Cymru

Stephen James Swyddog Myfyrwyr ag Anableddau, Prifysgol  Morgannwg
(Undeb Cenedlaethol Myfyrwyr Cymru)

Bethan Jenkins Cyn-Lywydd, Urdd Myfyrwyr, Prifysgol Cymru, Aberystwyth 

Sharron Lusher  Pennaeth Cynorthwyol, Coleg Sir Benfro

Yr Athro   Is-Ganghellor, Prifysgol Cymru, Llambed
Robert Pearce

Alyson Williams  Rheolwr Cymorth Myfyrwyr, Cyngor Sir Caerfyrddin

Felicity Williams  Ysgrifennydd Cyffredinol, TUC Cymru

Ym mis Gorffennaf 2005, sefydlwyd y Grŵp Adolygu Annibynnol ar gyllido, sytem ffioedd a chymorth 
i fyfyrwyr addysg uwch rhan-amser yng Nghymru gan Jane Davidson, y Gweinidog dros Addysg, Dysgu 
Gydol Oes a Sgiliau yn Llywodraeth y Cynulliad. Gwnaed hyn gyda chytundeb pob Plaid a phenodwyd 
yr aelodau gan y Gweinidog, mewn rhai achosion yn sgil cael eu henwebu gan gorff perthnasol. 
Er hynny, fe’u penodwyd o feysydd gwahanol i gyfrannu eu harbenigedd, eu prif waith a’u dealltwriaeth 
i’r Grŵp yn hytrach nag i gynrychioli buddiannau unrhyw randdeiliaid. 

Penderfynwyd sefydlu’r Grŵp yn sgil cyhoeddi adroddiad ar addysg uwch llawnamser yng Nghymru 
(Adroddiad Rees) ym mis Mai 2005 o dan y teitl “Cyllido Teg a Hyblyg: Model Cymreig i Hyrwyddo 
Ansawdd a Mynediad mewn Addysg Uwch” i. Argymhellodd yr Adroddiad hwnnw y dylid cynnal 
adolygiad tebyg i wneud argymhellion ar gynlluniau astudio rhan-amser, gan gydnabod pa mor ganolog 
yw ei rôl wrth sicrhau ansawdd a mynediad ehangach i’r sector.

Trefn Ran-amser Newydd 

Y bwriad yw cyflwyno trefn newydd i fyfyrwyr rhan-amser ar yr un pryd ag i fyfyrwyr llawnamser: 
y flwyddyn academaidd 2007/08. Myfyrwyr rhan-amser yw 41% o holl gofrestriadau myfyrwyr gradd 
yng Nghymru, felly bydd rhoi trefn newydd ar waith ar gyfer myfyrwyr llawnamser a myfyrwyr rhan-
amser yn rhoi darlun cyfansawdd o addysg uwch yng Nghymru. Bydd yn cyfleu’n gryf y neges o barch 
cydradd, cyfatebolrwydd a’r cydymwneud rhwng y ddau sector. Hyd yma, nid oes unrhyw gynlluniau ar 
y gweill i ddarparu cymorth ychwanegol dros dro ar gyfer astudio rhan-amser tebyg i’r Ffrwd Incwm 
Atodol sy’n cael ei ddarparu i gynorthwyo astudio llawnamser ar gyfer 2006/2007. Mae’r Grŵp yn 
gwerthfawrogi na fydd cyfle neu ddim llawer o gyfle i weithredu’r camau hyn yn syth oherwydd fod y 
cyllidebau wedi ymrwymo’n llawn ar gyfer y flwyddyn ariannol hon. Er hynny, rydym yn argymell bod 
ystyriaeth yn cael ei rhoi i gynnig cymorth ychwanegol yn y cyfnod rhwng dechrau blwyddyn ariannol 
newydd y Cynulliad a dechrau’r trefniadau newydd a argymhellir yn yr adroddiad hwn. 

Roedd llunio cyfres o argymhellion a allai fynd i’r afael ag amrywiaeth y sector rhan-amser mewn ffordd 
briodol yn her, ond roedd yn un a wynebwyd gan y Grŵp yn y gred ddiysgog y dylai cwricwlwm eang 
o fodiwlau rhan-amser fod ar gael ar draws y sector ac y dylid rhoi cymorth digonol i’r sefydliadau ac 
i’r myfyrwyr. Roedd yn anorfod y byddai’r setliad llawnamser y cytunodd y Cynulliad arno yn 2005 yn 
dylanwadu ar y trafodaethau, er bod gofynion astudio rhan-amser yn aml yn wahanol. Ni ddylid, serch 
hynny, ystyried mai opsiwn rhad yw astudio rhan-amser: yn hytrach, mae angen i’r mecanweithiau 
cymorth fod yn ddigon hyblyg i ddarparu ar gyfer ystod eang o amgylchiadau gwahanol a swm y gwaith 
astudio. 

Mae angen iddynt hefyd roi cefnogaeth i’r broses ymgysylltu rhwng Addysg Bellach ac Addysg Uwch 
gan fod rhaglen ddatblygedig o gyrsiau â masnachfraint mewn colegau Addysg Bellach ledled Cymru ar 
gyfer myfyrwyr llawnamser. Mae hyn, ynghyd â’r gyfran sylweddol o fyfyrwyr rhan-amser yn y sector 
addysg uwch, yn cyflwyno nodwedd sy’n neilltuol i’r sector yng Nghymru.

Crynodeb Gweithredol

Egwyddorion Arweiniol

Er mwyn ein helpu i lywio ein trafodaethau a llunio’n hargymhellion, aethom ati i ddatblygu set 
o egwyddorion arweiniol. Roeddent yn canolbwyntio ar gyfle cyfartal ac ehangu mynediad, ar y 
gweithlu a’r gymuned, ac ar y dyhead i gynnig dewis i ddysgwyr drwy system a fyddai’n glir, yn syml, 
yn gynhwysfawr ac yn gyson. Roeddem yn ystyried bod ymateb i anghenion penodol ac i amgylchedd 
sy’n newid yn hanfodol, ac roeddem yn ymwybodol fod Cymraeg a Saesneg yn cael eu siarad yn eang 
yng Nghymru.

Ymgynghori ac Ymchwilio

Er mwyn sicrhau y byddai ein hargymhellion wedi’u seilio ar dystiolaeth, roedd angen llawer iawn o 
wybodaeth arnom am y pwnc ac am y cyd-destun y mae addysg uwch ran-amser yn chwarae rhan mor 
bwysig ynddo. Aethom ati i ymchwilio i ddogfennau a oedd eisoes yn bodoli ac i gomisiynu ymchwil 
newydd er mwyn darparu data hanfodol a chael barn ac agweddau sefydliadau a myfyrwyr mewn perthynas 
ag addysg uwch ran-amser. Roedd ychydig o’r ymchwil a wnaed yn golygu dadansoddi data Asiantaeth 
Ystadegau Addysg Uwch (HESA), ac roedd hyn yn arbennig o ddefnyddiol o ran rhoi syniad o hyd a lled ac 
amrywiaeth addysg uwch ran-amser ledled Cymru. Bu’r cyfweliadau eang eu cwmpas a gynhaliwyd â staff 
priodol yn mhob sefydliad Addysg Uwch yng Nghymru yn llywio canfyddiadau’r ail brif ddarn o ymchwil. 
Casglwyd gwybodaeth am farn, pryderon ac agweddau myfyrwyr drwy gyfrwng holiaduron cynhwysfawr, 
drwy’r e-bost ac ar gopïau caled.

Bu rhanddeiliaid yn chwarae rhan bwysig iawn wrth roi tystiolaeth, barn a sylwadau i ni am y ffordd ymlaen. 
Roedd y broses ymgynghori yn arbennig o ddiddorol. Lluniwyd y llythyr cychwynnol a chyfres o gwestiynau 
gan y Grŵp a fu hefyd yn eu gweithredu. Bu’r cyflwyniadau niferus a wnaed i’r Grŵp yn fodd ar adegau i 
roi gwedd wahanol ar y trafodaethau a gafwyd ar ôl hynny, gan fod y sawl a gyflwynodd sylwadau yn rhydd 
i benderfynu ar eu siâp a’u cynnwys. Bu rhanddeiliaid yn trafod yr argymhellion a gynigiwyd mewn seminar, 
gan ychwanegu dimensiwn arall at y broses ymgynghori drwy ddod â charfanau perthnasol ynghyd o bob 
rhan o’r ddau sector.

Demograffi a Phatrymau Gwaith

O’r cychwyn cyntaf, roedd y Grŵp wedi’i argyhoeddi o bwysigrwydd addysg uwch ran-amser; cadarnhawyd 
yr argyhoeddiad hwnnw wrth i ni astudio rhywfaint o’r gwaith a wnaed yn ddiweddar ar y newidiadau fydd 
yn digwydd i’r demograffi ac i batrwm y gweithlu yn y blynyddoedd i ddod. Ceir rhai ffigurau eithaf moel 
yn nodi poblogaeth sy’n heneiddio, ond sydd hefyd yn dangos effaith hynny ar y gweithlu, gan dynnu sylw at 
y ffaith y bydd hanner y bobl sy’n gweithio dros 25 oed a 30% dros 50 oed erbyn 2020. O’r rheini fydd yn 
gweithio yn 2020, mae 70% eisoes dros 16 oed ac mae mwy na’u hanner eisoes yn 25 oed neu drosodd. Er 
nad yw’r ffigurau ar gyfer Cymru wedi’u dadgyfuno, nid oes awgrym eu bod yn gwahaniaethu’n fawr. 

Os gosodir y ffigurau hyn yng nghyd-destun ymddeol yn hwyrach ac angen cyson i wella a diweddaru 
sgiliau’r gweithlu, mae’n amlwg fod angen parhaus am hyfforddiant a datblygiad. Y gwir yw y bydd y 
rhan fwyaf o’r hyfforddiant hwnnw’n rhan-amser os yw’r cymhelliant i ehangu’r economi a sicrhau 
cyflogaeth lawn i’w gynnal. Ni allwn ychwaith gymryd yn ganiataol y bydd yr ailhyfforddi hwnnw ar 
lefel sgiliau sylfaenol; mae newidiadau yn y patrwm gweithio’n awgrymu y bydd sgiliau rheoli a sgiliau 
proffesiynol yn uchel ar y rhestr. 

8. Crynodeb Gweithredol

Mae pwynt arall yn codi o’r ystadegau hyn sy’n ymwneud â llai o fabanod yn cael eu geni a llai o bobl 
iau yn y boblogaeth. Mae hwn yn ffactor a fydd yn effeithio ar brifysgolion, gan fod llawer ohonynt yn 
parhau i ddibynnu’n bennaf ar fyfyrwyr 18 oed sy’n mynd i’r coleg yn syth o’r ysgol. Ni fydd hyn yn 
broblem i rai prifysgolion; gallai fod yn ddifrifol yn achos prifysgolion eraill. Tynnwyd sylw at y ffaith 
fod y Papur Gwyn ar Addysg Uwchii wedi hepgor unrhyw gyfeiriad at y newidiadau demograffig hynny 
wrth fynd ati i gynllunio ar gyfer dyfodol y sector. Bydd ehangu mynediad llawnamser i grwpiau sydd 
heb gynrychiolaeth ddigonol ar hyn o bryd yn helpu rhai sefydliadau Addysg Uwch i adfer y sefyllfa. Er 
hynny, efallai na fydd yn llwyddo’n gyfangwbl i gau’r bwlch a adewir yn sgil derbyn llai o fyfyrwyr 18 oed. 
Mae’n debygol y bydd hyn yn arwain at hyd yn oed fwy o ddatblygu parhaus drwy foddau rhan-amser, 
sydd eisoes yn un o nodweddion hanfodol y sector.

Ehangu Mynediad a Dysgu yn y Gymuned

Roedd yr adborth a gafwyd gan randdeiliaid ac o’r cyflwyniadau yn pwysleisio pwysigrwydd moddau 
astudio rhan-amser o safbwynt myfyrwyr na fyddent fel arall wedi gallu manteisio ar y cyfloedd dysgu 
hyn neu efallai am wneud hynny. Mae’n rhoi mynediad i ddysgwyr o ardaloedd difreintiedig a nodwyd 
ac i ddysgwyr y gellid eu hystyried yn rhai sy’n perthyn i grwpiau dan anfantais neu grwpiau lleiafrifol. 
I ddechrau, efallai na fydd dysgwyr posibl o’r fath yn cael eu gweld fel pobl economaidd weithgar, a 
gallai gymryd blynyddoedd o astudio rhan-amser cyn iddynt allu cyfrannu i’r economi. O safbwynt 
cymdeithasol a chymunedol, fodd bynnag, mae i’r broses ddysgu ganlyniadau amlwg. Gall dysgwyr hyˆ 
n hefyd elwa’n sylweddol ar y broses astudio ac rydym yn argymell bod mwy o ymchwil yn cael ei 
gwneud ar y berthynas rhwng iechyd a dysgu. 

Mae’r model y mae’r Grŵp yn ei argymell yn un cynhwysol sy’n rhoi hyblygrwydd i ddysgwyr o 
amryfal gefndiroedd ac anghenion, ac sydd ar yr un pryd yn gwarchod annibyniaeth y sefydliadau. Gellir 
canolbwyntio’r ddarpariaeth a gynigir ar y camau cyntaf at Addysg Uwch yn ogystal â graddau rhan-
amser ac mae’n cynnig cymorth ychwanegol megis gofal plant.

Amrywiaeth y Cynlluniau Astudio Rhan-amser

O’r dechrau’n deg, roeddem yn ymwybodol o amrywiaeth y sector addysg uwch rhan-amser. 
Atgyfnerthwyd yr ymwybyddiaeth honno wrth i ni dderbyn adborth gan randdeiliaid a thrafod eu 
rhan benodol yn y broses â hwy. Roedd hefyd yn un o ganfyddiadau’r cyfweliadau a gynhaliwyd â’r 
sefydliadau Addysg Uwch. Mae cymysgedd y mathau o ddarpariaeth yn amrywio o’r naill sefydliad 
i’r llall. Mae’r gwahaniaethau’n digwydd am nifer o resymau sy’n aml yn ymwneud â’r cyd-destun 
lleol y mae’r sefydliad wedi datblygu ynddo. Ymhlith y cymhlethdodau mae natur y rhaglen astudio, 
amrywolion yn y nodau cymhwyster, sut y mae’r cymwysterau’n cael eu darparu a’r gwahaniaethau ym 
mwriadau’r myfyrwyr neu yn yr hyn sy’n eu cymell i astudio. 

Yn ôl ymchwil a wnaed, roedd y ganran fwyaf (85%) yn astudio’n rhan-amser oherwydd bod angen 
iddynt barhau i weithio am resymau ariannol. Rhai o’r ffactorau pwysig eraill oedd cyfrifoldebau gofalu 
a chyfleustra. Un o nodweddion amlwg y ddarpariaeth ran-amser yw ei bod yn bosibl i fyfyrwyr 
amrywio pa mor ddwys yw eu hastudiaethau yn ôl eu hamgylchiadau teuluol neu broffesiynol. Caiff 
hyn ei hwyluso gan y fecanwaith cyllido ar sail credydau a geir yng Nghymru. 

Mae’r system honno yn cefnogi’r ymgysylltu rhwng astudio llawnamser a rhan-amser a all fod o fantais 
i’r myfyriwr; er enghraifft, drwy ganiatáu i fyfyriwr leihau’n sylweddol swm y gwaith astudio am gyfnod 
o amser, gall osgoi’r hyn a fyddai fel arall yn cael ei gofnodi fel rhoi’r gorau i’r cwrs gyda’r holl oblygiadau 
niweidiol i’r unigolyn a’r sefydliad yn sgil hynny. 

Yn ogystal â’r mecanwaith cyllido ar sail credydau, mae gan y gymdeithas fyfyrwyr nodweddion eraill 
sy’n unigryw i Gymru. Mae gan israddegion rhan-amser broffil oed hŷn, ac ar yr un pryd mae cyfran 
uwch o “israddedigion eraill” iau nag yn y DU gyfan. Mae hefyd yn werth nodi mai cyfran dipyn llai o 
gyfanswm y nifer sy’n astudio rhan-amser sy’n dilyn cyrsiau’n gysylltiedig â meddygaeth, gan gynnwys 
nyrsio, o’i gymharu â gweddill y DU.

Roedd mwy o wragedd nag o ddynion er bod hyn yn debygol o newid wrth i nifer cynyddol o wragedd 
ddilyn y llwybr llawnamser ôl-18. Mae mwyafrif llethol yn dilyn cyrsiau nad ydynt yn gyrsiau gradd 
gyntaf, sef credydau’r sefydliadau ar gyfer israddedigion, diplomâu, tystysgrifau a thystysgrifau HNC 
a HND. Mae’n anodd casglu ystadegau ar gyfer pwyntiau gadael terfynol oherwydd gallai’r cynllun 
astudio bara am gyfnod o flynyddoedd lawer ac efallai y bydd y myfyrwyr a gofrestrodd yn wreiddiol 
ar fodiwlau unigol yn ennill gradd yn y dyfodol.

Yn ôl tueddiadau mewn patrymau astudio dros gyfnod o amser, mae symudiad tuag at symiau llai o 
gredydau, ac mae’r cynnydd mwyaf yn nifer y cymwysterau a enillwyd gyda llai na 50% o gredydau 
llawnamser cyfwerth ac yn y cyrsiau y disgwylir iddynt gymryd blwyddyn neu lai. Gallai hyn barhau 
neu gallai ddod i ben ond os yw’n parhau, bydd yn effeithio ar gwestiynau megis pa mor bwysig a pha 
mor gyraeddadwy yw’r broses raddol hon o ennill gradd. Bydd hefyd yn hollbwysig cadw llygad ar 
dueddiadau yng ngoleuni’r amgylchedd sy’n newid a’r ffactorau economaidd a’r ffactorau o ran sgiliau 
sy’n datblygu. Mae arwyddion clir fod mwyfwy o bobl iau yn dewis astudio’n rhan-amser. Ar yr un 
pryd, mae ymrwymiad cynyddol ym maes dysgu gydol oes i ddiweddaru sgiliau, at ddiben datblygiad 
personol a hamdden.

Amrywiaeth y Sefydliadau

O safbwynt y sefydliadau, mae’r pwysigrwydd cymharol yn amrywio’n fawr, o’r Brifysgol Agored, lle 
mae pob myfyriwr yn rhan-amser i fyfyrwyr tebyg i rai Coleg Brenhinol Cerdd a Drama Cymru lle mae 
pob un yn llawnamser. Yn gyffredinol, fodd bynnag, mae’r ymchwil yn dangos bod nifer o sefydliadau 
Cymru ymhlith y sefydliadau AU yn y DU sydd ar y brig o ran darparu addysg uwch ran-amser o’i 
gymharu â’r ddarpariaeth lawnamser. O ran cyfanswm nifer y myfyrwyr rhan-amser, nid oes un o 
sefydliadau Cymru (ar wahân i’r Brifysgol Agored) ymhlith y 15 uchaf yn y DU. Er hynny, y gyfran yn 
hytrach na chyfanswm y nifer sy’n sicrhau bod y sector mor hanfodol i Addysg Uwch yng Nghymru ac 
i rai sefydliadau’n benodol.

Tystiolaeth a Phynciau Trafod

Atgyfnerthwyd y dystiolaeth o broffiliau’r sefydliadau, y tueddiadau yn y sector addysg uwch rhan-
amser a’i natur amrywiol iawn yn ystod pob cam o waith y Grŵp. Daeth yn eglur hefyd y dylid trafod 
nifer o faterion er mwyn mynd i’r afael â’r rheini. Roeddent yn amrywio o lefel y cyllid a’r cyd-destun 
llawnamser i gymorth i fyfyrwyr a’r gost i’r sefydliadau addysg uwch o ddarparu cynllun astudio rhan-
amser. Mynegodd y rhanddeiliaid bryderon ynghylch y lefelau a’r math o gymorth a gaed o du’r sector 
cyflogaeth. Cafwyd cwestiynau ynghylch ehangu mynediad ar ôl i Arian Ewropeaidd ddod i ben sydd 
wedi galluogi i bobl wneud gwaith hynod lwyddiannus gyda grwpiau heb gynrychiolaeth ddigonol. 
Pwysleisiwyd pwysigrwydd cynllun astudio rhan-amser o safbwynt datblygu cymunedau. Mynegwyd 
pryder gwirioneddol ynghylch y graddau y gellir cadw a hyrwyddo dysgu gydol oes ar adeg o gostau 
cynyddol ac adnoddau annigonol.

Roedd diffinio myfyriwr rhan-amser yn broblem ynddi’i hun. Gall myfyrwyr sydd wedi’u dynodi’n 
ffurfiol yn fyfyrwyr rhan-amser gan eu sefydliadau fod yn gwneud yr un swm o waith â myfyriwr 
llawnamser, neu swm mwy o waith hyd yn oed. Ar ôl cryn drafod, roedd yn ymddangos mai’r unig 
ddiffiniad ymarferol oedd “myfyriwr nad oedd yn gymwys i gael y pecyn cymorth amser llawn”. Er 
bod gan y Grŵp farn ar sut y gellid rhoi cymorth i’r sector ôlradd, roedd hefyd am ganolbwyntio ar 
gynllun astudio am radd gyntaf, yn rhannol oherwydd fod pwysau amser yn ein gorfodi i fod yn realistig 
ynghylch pa mor eang y dylai’n hystyriaethau fod. 

Yng nghyd-destun poblogaeth mor amrywiol o fyfyrwyr, mae cwestiwn ynghylch sut a lle y gellid ac y 
dylid gwahaniaethu o ran cyllido, ffioedd a chymorth i fyfyrwyr. Roedd yr ymchwil yn sicr yn dangos 
na fyddai system gyffredin o gymorth ar draws y sector Addysg Uwch rhan -amser o fudd. Yn ôl y 
dystiolaeth, mae nifer o segmentau sy’n cynnwys y rheini sy’n gweithio ac yn cael eu noddi gan eu 
cyflogwr, y rheini sy’n gweithio ac yn ariannu eu hunain er mwyn ceisio gwella’u gyrfa, y rheini sy’n 
astudio am radd dros gyfnod o amser, myfyrwyr y sector dysgu gydol oes a myfyrwyr mynediad. 
Mewn cyferbyniad i’r gwahaniaethau hyn yw swm y gwaith a’r math o gredyd sy’n cael ei astudio. 
Roedd y Grŵp o’r farn fod gwahaniaethu yn ôl swm y credydau yn ymarferol, ac mewn rhai achosion 
yn ddymunol; yn wir, gall y gwahaniaethu weithiau dynnu sylw at y gwahaniaethau rhwng segmentau’r 
gymdeithas fyfyrwyr gan fod patrwm yn aml i’r cynllun astudio y mae gwahanol fathau o fyfyrwyr yn 
ei ddilyn. Byddai gwahaniaethu’n ôl segmentau’n peri mwy o broblem.

Roedd y setliad llawnamser a fyddai’n galluogi myfyrwyr i dalu ffioedd uwch drwy gynyddu’r cymhorthdal 
cyhoeddus yn sylweddol drwy fenthyciadau yn ogystal â’r grant talu ffioedd yn peri pryder. Yr ofn 
oedd y gallai beryglu’r ddarpariaeth ran-amser; o 2007 ymlaen, byddai gan y prifysgolion ffrwd incwm 
newydd ar gyfer y sector llawnamser ac roedd y Grŵp am sicrhau y byddai unrhyw argymhellion ar 
gyfer y sector rhan-amser yn darparu adnodd digonol er mwyn osgoi unrhyw ddiffyg cydbwysedd naill 
ai o ran y sector rhan-amser neu i’r gwrthwyneb, o ran y sector llawnamser. Parch cydradd oedd y 
term a ddefnyddiwyd, a’r nod oedd y dylai’r cynllun astudio rhan-amser fod yn ddewis i’w barchu, gydag 
adnoddau priodol ond wedi’i ariannu mewn ffordd a fyddai’n cadw ei amrywiaeth.

Roedd fforddiadwyedd yn fater a godwyd gan lawer o’r rhanddeiliaid. Yr ofn oedd y byddai unrhyw 
gynnydd mawr yn y ffioedd yn gwneud myfyrwyr rhan-amser yn gyndyn iawn i astudio. Roedd 
tystiolaeth wahanol ar y lefel ffioedd orau bosibl ond roedd canfyddiadau diamwys yn dangos y byddai’r 
ffi hwnnw yn ychwanegol at y swm pro-rata o £1,200, sef yr hyn y mae myfyrwyr llawnamser Cymru yn 
ei dalu ar ôl y grant talu ffioedd, yn effeithio’n ddifrifol ar y farchnad ran-amser. Nid oedd unrhyw neges 
glir gan fyfyrwyr ar ba mor ddymunol oedd benthyciadau, ond yn ôl tystiolaeth arall, byddai system 
fenthyciadau ar gyfer myfyrwyr rhan-amser yn ddrud ac yn peri problemau: materion yn ymwneud 
â throthwyon, yr amser a oedd yn weddill yn y gweithlu ac adalwad oedd y prif bynciau trafod. O 
ystyried y dystiolaeth honno, nid oedd y Grŵp o’r farn ei bod yn briodol i system fenthyciadau gael ei 
sefydlu ar gyfer myfyrwyr rhan-amser yng Nghymru.

Mae cryn ymrwymiad gwleidyddol ac ar draws y sector i ehangu mynediad, ac mae’r amcan hwnnw’n 
dibynnu’n helaeth ar lwyddiant y sector rhan-amser. Gall dibynnu ar fenter cyllid dros dro fod yn 
niweidiol os codir disgwyliadau na ellir eu cyflawni yn y tymor hir. Mae ein hargymhellion ar gyfer 
ehangu mynediad yn seiliedig ar y rhagdybiaeth y bydd y lefel gyffredinol o gyllido sefydliadau Addysg 
Uwch yn eu galluogi i sefydlu portffolio cryf a hirdymor o raglenni ehangu mynediad ac y bydd y 
ddarpariaeth yn cael ei monitro’n rheolaidd. 

Yn ôl y dystiolaeth, roedd cymorth i fyfyrwyr yn un o’r meysydd holl-bwysig y dylid mynd i’r afael 
ag ef. Ar hyn o bryd, y teimlad yw ei bod yn broses gymhleth, anodd cael mynediad iddi a bod 
penderfyniadau’n cymryd gormod o amser. Rydym wedi argymell bod y broses yn cael ei symleiddio a 
bod darpariaeth statudol fwy cynhwysfawr ar gael i fyfyrwyr sy’n astudio ar gyfer 30 credyd neu fwy. 
Ymhlyg yn yr argymhelliad hwnnw yw’r rhagdybiaeth y bydd y Gronfa Ariannol Wrth Gefn yn cael ei 
hadolygu ac y bydd llai o bwysau arni, gan alluogi sefydliadau i gyfeirio symiau mwy sylweddol o arian 
at fyfyrwyr sy’n gwneud swm llai o astudio. O ran y materion yn ymwneud â chymorth, rydym wedi 
ceisio lleihau’r fiwrocratiaeth lle bynnag y bo’n bosibl. 

Roedd cost y ddarpariaeth ran-amser i sefydliadau yn bwnc a gododd nifer o weithiau. Cafwyd 
gwahaniaeth barn, ond nid yw’r ymchwil a wnaed hyd yma wedi darparu tystiolaeth ystadegol gryf. Er 
hynny, roedd nifer fawr o’r farn bod gofynion myfyrwyr rhan-amser ar y system yn aml yn fwy na rhai 
myfyrwyr llawnamser. Ymhlith yr enghreifftiau a ddyfynwyd oedd materion yn ymwneud â chynghori, 
oriau agor ar gyfer cyfleusterau cymorth a darpariaeth addysgu ychwanegol. I raddau, bydd y rheini’n 
amrywio yn ôl p’un a yw’r ddarpariaeth ran-amser yn rhedeg ochr yn ochr â’r ddarpariaeth lawnamser 
neu p’un a yw’n ddull ar wahân o’i darparu. Er hynny, rydym yn argymell bod premiwm rhan-amser yn 
cael ei gyflwyno i fynd i’r afael â’r pryderon hynny tra cynhelir adolygiad o’r mecanwaith cyllido y pen ac 
i alluogi sefydliadau i ddarparu lefel y cyngor a’r arweiniad ymarferol ac unrhyw gynghori sydd ei angen 
ar ôl hynny yr ydym yn eu hargymell pan fydd myfyrwyr yn gwneud ymholiadau ac wrth gofrestru.

Roedd y dystiolaeth a gasglwyd gennym yn rhoi sylw mawr i’r materion hyn i gyd. Cyfeiriwyd hefyd 
at y rheol ar gymwysterau blaenorol sy’n aml yn rhwystro myfyrwyr rhag ailgydio mewn dysgu os 
ydynt eisoes yn meddu ar radd, ac at y ffordd orau o gynnwys cyflogwyr yn y broses o gefnogi a hybu 
datblygiad personol parhaus eu gweithwyr a’u hannog i ddatblygu sgiliau. Hefyd, daeth rhai meysydd sy’n 
gweithio’n dda i’r amlwg o’r ymchwil i’r sefyllfa bresennol; roeddem yn awyddus i gadw’r rhagoriaeth 
bresennol ac i beidio â chymryd yn ganiataol fod pob newid yn dda. 

Yn ôl y disgwyl, roedd y darlun o addysg uwch ran-amser yn un cymhleth, ac roedd angen edrych ar 
amrywiaeth eang o faterion, gan ein harwain i gymharu’n gwaith â jigso. Serch hynny, mae’n amlwg 
fod nifer o’r materion hyn yn gysylltiedig â’i gilydd ac wrth wneud ein hargymhellion, roedd angen i ni 
fynd i’r afael â nifer gymharol fach o gwestiynau. Y rheini yw: y graddau y gellid neu y dylid dyblygu’r 
setliad llawnamser er mwyn sicrhau parch cydradd ar gyfer y ddarpariaeth ran-amser; pa mor bwysig a 
pherthnasol oedd gwahaniaethu yn ôl swm y credydau a/neu priodoleddau’r myfyrwyr; y cydbwysedd 
rhwng rheoleiddio ar gyfer eglurder ac annibyniaeth sefydliadau a lle y byddai ymyrryd i sicrhau newid 
yn fwyaf effeithiol. Gellir sicrhau newid o ran cyllido, ffioedd neu gymorth i fyfyrwyr, neu o ran y tri. 
Yn y modelau ar gyfer ffioedd a chyllido a’r argymhellion sy’n dilyn, rydym wedi awgrymu newidiadau 
i’r tri. Er hynny, wrth wneud hyn, rydym wedi ceisio sicrhau, petai’r argymhellion hynny’n cael eu 
mabwysiadu, y byddai’r myfyrwyr yn cael darlun cyfansawdd sydd mor glir a theg â phosibl.

Y Modelau ar gyfer Ffioedd a Chyllido 

Trwy gydol yr holl drafodaethau, roeddem yn ymwybodol y dylai’r argymhellion ar gyfer ffioedd, 
cyllido a chymorth i fyfyrwyr gyd-fynd â’i gilydd mewn ffordd resymegol a thryloyw. Buom yn trafod 
yr holl fodelau isod, ac roedd pob un yn ymdrin â rhai o’r materion a oedd o bwys i ni, sydd wedi’u 
codi gan randdeiliaid ac a fu’n destun ymchwil. 

Mae’r modelau i gyd yn rhagdybio taliad y pen a grant addysgu yn seiliedig ar nifer y 
credydau a’r pwnc y mae’r myfyriwr yn ei astudio. 

Heblaw am Fodel 1, y Status Quo, mae pob un o’r modelau’n rhagdybio mwy o gymorth i 
fyfyrwyr, yn unol â’r disgrifiad yn argymhellion 2 i 8. Maent hefyd yn rhagdybio premiwm 
i’r sefydliadau Addysg Uwch ar gyfer myfyrwyr rhan-amser mewn cydnabyddiaeth o’r 
gwaith sy’n gysylliedig ag argymhelliad 8 a’r cymorth cynghori ychwanegol.

Model 1 – Y “Status Quo”

Ffioedd: Ffioedd amrywiadwy a bennir gan sefydliadau Addysg Uwch, y lefelau wedi’u pennu gan 
rymoedd y farchnad a’r ffactorau sy’n rheoli costau ar gyfer sefydliadau. Y ffioedd i’w talu yn ystod y 
cyfnod astudio gan y myfyriwr neu’r noddwr. 

Cymorth Ffioedd: Grant Ffioedd – tri swm gwahanol gan ddibynnu ar ddwyster y cynllun astudio. 
Cynllun hepgor ffioedd.

Cymorth arall i Fyfyrwyr: Grant Cwrs / Grant Dysgu’r Cynulliad.

Model 2 – Dim Ffioedd

Ffioedd: Ni fydd sefydliadau Addysg Uwch yn codi ffioedd i fyfyrwyr rhan-amser.

Cyllido: Ffrwd incwm ychwanegol i’w digolledu am incwm y ffioedd a dalwyd rhag blaen. 

Cymorth Ffioedd: Dim angen.

Model 3 – Adlewyrchu’r Trefniadau Newydd ar gyfer Myfyrwyr Llawnamser

Lefelau’r ffioedd: Ffioedd amrywiadwy a bennir gan sefydliadau Addysg Uwch, y lefelau wedi’u pennu 
gan rymoedd y farchnad a’r ffactorau sy’n rheoli costau. At ddibenion cymorth ariannol cyhoeddus, 
rhagdybir y telir ffioedd pro rata i ffioedd llawnamser. 

Cymorth Ffioedd: Byddai pob myfyriwr yn y DU a’r Undeb Ewropeaidd (UE) yn gymwys i gael 
benthyciad ffioedd am swm llawn eu ffioedd hyd at uchafswm y ffioedd a ragdybir.

Byddai gan fyfyrwyr sy’n byw yng Nghymru ac sy’n astudio mewn sefydliadau yng Nghymru a 
myfyrwyr yr UE o’r tu allan i’r DU hawl i grant talu ffioedd ar yr un cyfraddau pro rata â myfyrwyr 
llawnamser.

Cynllun hepgor ffioedd

Model 4 – Cymorth sy’n Canolbwyntio ar y Dysgwr

Ffioedd: Ffioedd amrywiadwy a bennir gan sefydliadau Addysg Uwch, wedi’u pennu gan rymoedd y 
farchnad a’r ffactorau sy’n rheoli costau. I’w talu gan y myfyriwr neu ei noddwr wrth gofrestru.

Cymorth Ffioedd: Cyfrifir yr holl ffioedd a’r cymorth cyffredinol fel un grant i’r myfyriwr ar sail 
prawf modd. Y cymorth wedi’i seilio ar ffi rhagdybiedig o £3,000 pro rata.

Model 5 – Grant Talu Ffioedd Estynedig

Ffioedd: Ffioedd amrywiadwy a bennir gan sefydliadau Addysg Uwch, y lefelau wedi’u pennu gan 
rymoedd y farchnad a’r ffactorau sy’n rheoli costau. Ffi rhagdybiedig ar gyfer cymorth ariannol 
cyhoeddus i fod yn £3,000 pro rata.

Y ffioedd i’w talu gan y myfyriwr neu’r noddwr wrth gofrestru.

Cymorth Ffioedd: Grant talu ffioedd ar gyfer myfyrwyr Cymru sy’n astudio mewn sefydliadau yng 
Nghymru – dim prawf modd.

Cymorth â phrawf modd ar gael ar gyfer y ffi dysgu.

Cynllun hepgor ffioedd.

Model 6 – Model Cymorth Cyfun

Ffioedd: Ffioedd amrywiadwy wedi’u pennu gan y sefydliadau Addysg Uwch. Byddai grantiau 
uniongyrchol i sefydliadau yn lliniaru effaith y ffactorau sy’n rheoli costau a allai fod wedi arwain at 
gynnydd sylweddol yn y ffioedd. Y ffioedd i’w talu gan y myfyriwr neu’r noddwr wrth gofrestru.

Cyllido: Ffrwd gyllido ychwanegol er mwyn digolledu’r sefydliadau am y ffioedd dysgu is y mae 
myfyrwyr rhan-amser yn eu talu, wedi’u seilio ar gyfanswm nifer y credydau rhan-amser sy’n cael eu 
hastudio ym mhob sefydliad. 

Argymhellion

Roedd y Grŵp Adolygu yn ystyried bod nifer o’r modelau yn cynnwys elfennau cymeradwy. Er 
enghraifft roedd y grŵp o’r farn y byddai lefel uchel o gefnogaeth ymhlith y cyhoedd i Fodel 2, lle 
na fyddai unrhyw fyfyriwr yn talu ff ïoedd. Nododd y grŵp hefyd y gellid dod o hyd i ddadleuon i 
gefnogi Model 3 (gan adlewyrchu’r trefniadau newydd ar gyfer myfyrwyr llawnamser), hy mae sicrhau 
parch cydradd rhwng myfyrwyr llawnamser a rhan-amser yn rhywbeth i’w ddymuno. Roedd mesur o 
gefnogaeth hefyd i Fodel 5, sy’n adlewyrchu i raddau helaeth y trefniadau ar gyfer myfyrwyr llawnamser 
ond heb fenthyciadau ffïoedd, a gellid ei ystyried yn fodel ysbrydoledig. Fodd bynnag, roedd y Grŵp 
o’r farn y byddai’n or-ddibynnol ar adnoddau ac na fyddai’n fodel realistig. Byddai’n golygu cyfyngu ar 
niferoedd ac ni fyddai mor hyblyg ag sydd ei angen i ymateb i newidiadau yn y sector rhan-amser. Bu’r 
Grŵp yn trafod hefyd a ddylai fod gan y model a argymhellir strwythur ffi gwahaniaethol yn ôl swm yr 
astudio sy’n ofynnol ond roedd yn teimlo y byddai hyn yn ychwanegu cymhlethdodau diangen.

Argymhelliad 1 - Y dewis Fodel

Wedi ystyried yr holl bosibiliadau, ac adolygu’r opsiynau yn erbyn y ffactorau a’r meini prawf 
perthnasol, daeth y Grwp i’r casgliad mai Model 6, y Model Cymorth Cyfun, y dylid ei fabwysiadu fel 
ein dewis fodel. Ym marn y grwp, mae’r model hwn yn defnyddio arian cyhoeddus yn well na’r lleill. 
Dylai gadw’r amrywiaeth ehangaf o ddarpariaeth sefydliadol, mynd i’r afael ag anghenion myfyrwyr o 
gefndiroedd difreintiedig ac osgoi anawsterau sy’n ymwneud â llif trawsffiniol. Hwn hefyd yw’r model 
mwyaf hyblyg ac ymatebol wrth ddelio ag anghenion amrywiol myfyrwyr rhan-amser a newidiadau 
posibl yn nhueddiadau astudio a blaenoriaethau cenedlaethol a sefydliadol yn y dyfodol. 

Nid yw’n amddifadu’r sector addysg uwch o gyllid cyfredol y tu allan i’r sector cyhoeddus, ee cyfraniadau 
gan gyflogwyr. Mae’n caniatáu gwneud darpariaeth mewn ffordd sy’n canolbwyntio ar fyfyrwyr ar 
incwm isel neu sy’n cael rhai budd-daliadau. Gan nad yw’n creu problemau i lif myfyrwyr trawsffiniol, 
mae’n caniatáu i bob sefydliad addysg uwch barhau’n gystadleuol. Mae’n gwarchod annibyniaeth y 
sefydliadau a chan fod y cyllid yn seiliedig ar niferoedd myfyrwyr a gyllidir yn hytrach nag yn ymateb i’r 
galw ymhlith myfyrwyr, mae’n osgoi’r angen i orfodi sefydliadau i gyfyngu ar niferoedd. Gall sefydliadau 
addysg uwch hefyd godi ff ïoedd uwch ar gyfer y cyrsiau hynny lle ystyrir hynny’n briodol.

Mae’r model yn cynnwys ymyrraeth drwy ffrwd incwm ychwanegol a gyllidir gan y cyhoedd, a delir i 
sefydliadau er mwyn eu galluogi i gadw ffïoedd i lefelau y mae myfyrwyr yn gallu eu talu ac yn barod i’w 
talu. O ystyried canfyddiadau ymchwil a’r cyd-destun llawnamser, gellid dadlau’n rhesymegol na ddylai’r 
ff ïoedd a godir fod yn fwy na £1,200 pro rata, gyda’r elfen digolledu ffïoedd yn pontio’r bwlch rhwng 
hynny a swm o £3,000 pro rata.

Fodd bynnag, roedd y Grŵp yn ymwybodol fod angen i’w argymhelliad fod nid yn unig yn glir a thryloyw 
ond hefyd yn fforddiadwy. Yn ymarferol, mater i wleidyddion yw lefel y ffioedd i’w had-dalu, ac am nifer 
o resymau, efallai nad oes angen iddo gael ei bennu ar y lefel a nodwyd yn y paragraff uchod.

Gan fod y ff ïoedd a godir ar gyfer myfyrwyr rhan-amser eisoes yn is, ar gyfartaledd, na’r rhai a godir 
ar gyfer myfyrwyr llawnamser, ymddengys bod parodrwydd ar ran sefydliadau addysg uwch i gyllido’r 
gwahaniaeth hwnnw o gyfanswm yr incwm. Mae’r ffrwd incwm ychwanegol, sy’n ffafrio symiau astudio 
uwch, hefyd yn digolledu sefydliadau addysg uwch fel y Brifysgol Agored, y mae cyfanswm ei hincwm 
yn dibynnu ar fyfyrwyr rhan-amser ond lle mae cofrestriadau myfyrwyr yn tueddu tuag at symiau uwch 
o gredydau.

Mae effaith yr ystyriaethau hyn yn golygu na fyddai angen i’r ffrwd digolledu ffïoedd bontio’r bwlch 
cyfan rhwng y lefelau ffïoedd cyfartalog cyfredol ar gyfer myfyrwyr rhan-amser a’r lefelau ffïoedd 
newydd ar gyfer myfyrwyr llawnamser er mwyn diogelu swm y gwaith, amrywiaeth ac ansawdd y 
ddarpariaeth ran-amser sy’n bodoli ar hyn o bryd. 

Gellid cyflwyno’r trefniadau ar gyfer digolledu ffïoedd yn raddol dros gyfnod o dair blynedd, gan 
ganiatáu i sefydliadau ehangu eu darpariaeth a chanolbwyntio arni. Byddai hyn yn adlewyrchu’r ffaith y 
bydd goblygiadau adnoddau llawn y trefniadau llawnamser yn digwydd dros gyfnod o dair blynedd gan 
mai dim ond i gofrestriadau newydd y byddant yn berthnasol.

Er mwyn sicrhau bod y ffrwd digolledu ffïoedd yn cael ei defnyddio i ddiogelu grwpiau sydd dan 
anfantais, mae’r Grwp yn argymell y dylai’r adroddiadau blynyddol i’r Cyngor Cyllido gyfeirio at 
ddarpariaeth y sefydliadau ar gyfer myfyrwyr o gefndiroedd difreintiedig.

Argymhelliad 2: Cynllun Hepgor Ffïoedd

Rydym yn argymell y dylid cadw’r Cynllun Hepgor Ffïoedd. Er bod cost y cynllun yn gymharol isel, 
mae rhanddeiliaid yn ystyried ei fod yn chwarae rôl bwysig iawn wrth annog myfyrwyr o’r cefndiroedd 
mwyaf difreintiedig i ddilyn cyrsiau addysg uwch. I adlewyrchu’r trefniadau arfaethedig newydd, dylid 
codi’r swm a ad-delir i sefydliadau i’r ffi pro-rata tybiedig os yw hwn yn uwch na’r ffi tybiedig o 
£1,200.

Argymhelliad 3: Cymorth Ffïoedd

O dan y trefniadau cyfredol ar gyfer cymorth ffïoedd, mae’r cynllun hepgor ffïoedd ar gael ar gyfer yr 
holl symiau astudio, o 10 credyd i fyny, ond mae trothwy uwch i grantiau ffïoedd a Grantiau Dysgu’r 
Cynulliad. Rydym yn argymell graddfa gymorth lithro yn seiliedig ar brawf modd, o 10 credyd i fyny. 
Wrth weithredu’r raddfa lithro hon, dylid ystyried y ffaith fod y cynllun hepgor ffïoedd ar gael i’r rheini 
sy’n gymwys a chymhwyso’r un egwyddor i eraill ar incwm isel iawn, gan leihau’r lefel cymorth mewn 
dull graddedig i’r rheini ar incwm uwch.

Argymhelliad 4: Grant cyrsiau

Yn ogystal â’r elfen o gymorth a ddarperir gan y grant ff ïoedd a Grant Dysgu’r Cynulliad, darperir 
cymorth at gostau eraill sy’n gysylltiedig â chyrsiau ar hyn o bryd drwy’r grant cyrsiau a Grant Dysgu’r 
Cynulliad (nad yw’n gwahaniaethu rhwng cymorth ffïoedd a chymorth ariannol arall). Rydym yn 
argymell y dylid ystyried ymestyn cymhwyster i’r math hwn o gymorth i astudiaethau 10 credyd neu’n 
uwch ar raddfa lithro, yn seiliedig ar brawf modd. Fel gydag argymhelliad 4, byddai’r canlyniad yn fatrics 
darpariaeth sy’n gosod cymhwyster yn erbyn swm y credydau, gan ddefnyddio un prawf cymhwyster 
ar sail asesiad modd. Gan lynu wrth yr egwyddor na ddylai unrhyw fyfyriwr fod o dan anfantais o ran 
y trefniadau cyfredol, rydym yn cynnig mai’r lwfans uchaf cyfredol y mae myfyrwyr cymwys yn gallu ei 
gael ddylai fod man cychwyn cyfrifo symiau, gan ei ymestyn i fyny ac i lawr y raddfa ar sail pro rata er 
mwyn darparu ar gyfer symiau’r credydau a lefelau incwm.

Argymhelliad 5: Cymorth i Anghenion Unigol

Rydym yn argymell y dylai’r manteision unigol sydd ar gael ar hyn o bryd i fyfyrwyr llawnamser hefyd 
fod ar gael i fyfyrwyr rhan-amser, sef y Grant Gofal Plant, Lwfans Dysgu Rhieni a Grant Dibynyddion 
Oedolion yn bennaf. Rydym yn cynnig y dylai cymorth a ddynodir gael ei brofi ar sail modd ac y 
dylai’r trefniadau llawnamser fod yn pro-rata ar gyfer myfyrwyr sy’n astudio ar gyfer 30 credyd neu’n 
uwch. Mae hon yn enghraifft lle nad oedd cymryd y raddfa lithro o 10 credyd i fyny yn ymddangos yn 
briodol. Byddai’r ddarpariaeth cymorth statudol ar lefelau astudio uwch yn lleihau’r pwysau ar y Gronfa 
Ariannol Wrth Gefn yn ddigonol i’w gwneud yn bosibl i sefydliadau addysg uwch ddefnyddio’r ffrwd 
gyllido honno er mwyn gwneud darpariaeth briodol i fyfyrwyr ar symiau is o gredydau, yn benodol 
wrth gefnogi ehangu mynediad.

Argymhelliad 6: Gweithgor

Bydd yn cymryd peth amser i’r darlun ffurfio o ran lefel yr ymateb i system newydd ac mae anghenion 
cymorth myfyrwyr eu hunain yn newid mewn ymateb i’r amgylchedd doethach. Rydym yn argymell 
felly y dylid sefydlu gweithgor i fonitro a rhoi cyngor ar effeithiolrwydd y model ym mhob agwedd 
ar gymorth myfyrwyr. Gallai’r grwp lywio’r cymhelliant i sicrhau cydraddoldeb i fyfyrwyr ar draws y 
sector. Gellid seilio adolygiad o’r Gronfa Ariannol Wrth Gefn ar ganfyddiadau a chynigion grwp o’r 
fath yn y dyfodol.

Argymhelliad 7: Lwfans Myfyrwyr Anabl

I bob pwrpas, mae’r trefniadau cyfredol yn golygu na all myfyrwyr anabl leihau eu dwyster astudio 
islaw 50% heb golli mynediad i gymorth statudol drwy’r Lwfans Myfyrwyr Anabl. Roedd y dystiolaeth a 
dderbyniwyd yn dynodi bod 50% yn gallu bod yn lefel rhy uchel i rai myfyrwyr sydd ag anabledd difrifol. 
Rydym yn argymell y dylai myfyrwyr fod yn gymwys am y Lwfans os ydynt yn astudio 30 credyd neu’n 
uwch. Fel gyda’r cymorth i anghenion unigol eraill, byddai’r rheini sydd ar gredyd is yn cael cefnogaeth 
y sefydliad addysg uwch lle maent yn astudio, drwy Gronfa Ariannol Wrth Gefn ddiwygiedig y gwneir 
llai o alwadau arni nag ar hyn o bryd gan fyfyrwyr sy’n gwneud symiau astudio uwch.

Argymhelliad 8: Gweinyddu Cymorth i Fyfyrwyr

Yr amcan cyffredinol yw cael system sy’n glir, sy’n hawdd i’r myfyriwr ac sy’n sicrhau penderfyniad 
cyflym ar gymhwyster. Mae’r olaf o’r pwys mwyaf i fyfyrwyr rhan-amser ac fe’i crybwyllwyd ar sawl 
achlysur gan randdeiliaid. Rydym yn argymell y dylid gallu gwneud cais am gymorth drwy’r Cynllun 
Hepgor Ffïoedd ac am gymorth grant arall drwy un broses ymgeisio gan ddefnyddio un ffurflen gais 
am unrhyw gymorth cyffredinol. Dylid cwblhau’r ffurflen hon gyda chymorth y sefydliad addysg uwch 
neu’r coleg dan sylw. Mae’n bosibl y bydd angen adnoddau ychwanegol i sicrhau bod myfyrwyr yn cael 
cymorth ymarferol priodol gyda’r cais gan fod llenwi ffurflenni yn cael ei ystyried yn rhwystr i fyfyrwyr 
rhag cofrestru ac yn sicr rhag ceisio cymorth y gallent fod yn gymwys amdano. Rydym yn argymell
y dylid cyflwyno premiwm sy’n daladwy i sefydliadau ar gyfer myfyrwyr rhan-amser i’w galluogi i gael 
y cyngor, y cymorth a’r cynghori parhaus sydd ei angen pan fyddant yn gwneud ymholiadau ac yn 
cofrestru ar ôl hynny.

Os yw’n bosibl cynnwys ar yr un ffurflen yr wybodaeth sydd ei hangen am benderfyniad ar gymorth 
mewn perthynas ag anghenion penodol fel gofal plant neu anabledd, byddai hynny o fantais.

Argymhelliad 9: Profion Modd

Ar hyn o bryd, nid oes un prawf modd ar gyfer cymhwyster i gymorth myfyrwyr. Hefyd, gallai’r 
trothwyon cymhwyster presennol olygu y gwahaniaethir yn sylweddol rhwng unigolion y mae eu 
hincwm ychydig yn uwch na’r trothwy o’i gymharu â’r rheini y mae eu hincwm ychydig yn is. Gan fod 
pob agwedd ar gymorth i fyfyrwyr, bellach, o fewn cylch gwaith y Cynulliad, mae cyfle i adolygu pob 
agwedd ar gymorth i fyfyrwyr ar draws Cymru. Rydym yn nodi bod y Cynulliad wedi derbyn cynnig 
Adroddiad Rees, sef y dylid adolygu’r holl brofion modd amrywiol am gymorth ac rydym yn argymell
y dylid ystyried yn yr adolygiad hwnnw greu graddfa lithro fwy sensitif o ran cymhwyster ac y dylid 
moderneiddio’r meini prawf a’r system.

Argymhelliad 10: Gwybodaeth am y Cymorth sydd Ar Gael

Cafwyd nifer o sylwadau yn nodi’r pryder nad yw myfyrwyr yn ymwybodol o holl ystod y cymorth sydd 
ar gael. Rydym yn argymell, unwaith y cytunir ar y trefniadau, y dylid cynnal ymgyrch genedlaethol 
yn y wasg a’r cyfryngau priodol i gyhoeddi newidiadau ac annog carfanau perthnasol i fynd i’r wefan 
ryngweithiol a ddatblygwyd gan Gyllid Myfyrwyr Cymru yn ogystal â chysylltu ag unrhyw sefydliad 
addysg uwch neu goleg lle maent yn dymuno astudio. Byddai cyfleusterau ar gyfer tecstio i ofyn am 
wybodaeth ar gopïau caled yn cynnig opsiwn ychwanegol. Dylai’r holl gyhoeddusrwydd bwysleisio’r cyngor 
a’r cymorth ymarferol sydd ar gael, fel y’i disgrifir yn argymhelliad 8.

Argymhelliad 11: Hawl

Er nad oeddem yn gallu argymell y dylai pob darpariaeth addysg uwch fod am ddim i is-raddedigion rhan-
amser, roeddem yn awyddus i ymchwilio ychydig i’r syniad o hawl i ddysgu. Roedd nifer o randdeiliaid o’r 
farn y byddai addysg am ddim ar gyfer symiau isel iawn o gredydau yn fanteisiol ac y byddai cael gwared 
ar gostau gweinyddu yn sgil hynny yn cydbwyso llawer o’r gost. Rydym yn argymell y dylai Llywodraeth 
y Cynulliad ymchwilio i ba mor ymarferol a fforddiadwy y byddai sefydlu hawl i gamau cyntaf addysg uwch 
heb gynnal prawf modd. Rydym yn cynnig y dylid cyflwyno cynllun peilot am gyfnod sefydlog (rhwng 3 a 
5 mlynedd) mewn un neu ddau sefydliad addysg uwch lle y gellid monitro ei effaith ym mesydd ehangu 
cyfranogiad, cadw myfyrwyr, symud ymlaen i astudio pellach ac arbedion gweinyddu ar lefel sefydliadol.

Argymhelliad 12: Ehangu Mynediad

Wrth gyflwyno tystiolaeth i’r Grŵp, pwysleisiodd rhanddeiliaid bwysigrwydd darpariaeth ran-amser i’r 
agenda ehangu mynediad. Rhoddodd y Grwp ystyriaeth ddifrifol iawn i hyn. Ymgorfforir yr argymhellion 
yn gyffredinol i argymhellion eraill ond i grynhoi, mae’r Grŵp yn argymell y canlynol:

•  Dylid symleiddio’r trefniadau ar gyfer rhoi cymorth gyda ffïoedd a chostau cyrsiau eraill 
a’u gwella i gynyddu’r nifer sy’n cofrestru a gwella’r ffordd y diwellir anghenion y myfyrwyr 
mwyaf direintiedig;

• Dylai’r partneriaethau Ymgyrraedd yn Ehangach a’r Premiwm Ehangu Mynediad barhau;

•  Dylid ymestyn y cymorth i anghenion unigol i gynlluniau astudio rhan-amser fel yn 
argymhelliad 5;

•  Dylid cael canllawiau clir ar ddefnyddio’r Gronfa Ariannol Wrth Gefn i helpu gydag anghenion 
myfyrwyr ar symiau is o gredydau;

•  Dylid hwyluso’r broses bontio rhwng addysg bellach ac addysg uwch drwy greu parch 
cydradd o ran cymorth unigol rhwng y ddau sector;

•  Dylai’r ffrwd digolledu ffïoedd newydd gael ei defnyddio’n rhannol i ehangu mynediad drwy 
fodd y penderfynir arno ar lefel sefydliadol.

Argymhelliad 13: Cyflogwyr ac Addysg Uwch

Mae’r berthynas rhwng y ddau hyn yn ganolog i lawer o ddyheadau economaidd ac addysgol Cymru 
a bydd hynny’n gynyddol wir wrth i batrwm demograffi a sgiliau’r gweithlu newid. Trafodwyd sawl 
posibilrwydd ar gyfer annog cyflogwyr i ymgysylltu â’r sector. Rydym yn argymell y dylid ystyried y 
canlynol:

•  Cymorth ychwanegol i sefydliadau addysg uwch a cholegau weithio gyda chyflogwyr lleol 
wrth sicrhau’r ddarpariaeth berthnasol;

•  Mwy o gymorth ar lefel adrannol er mwyn gwella ac ehangu’r berthynas â chyrff proffesiynol 
ledled Cymru;

•  Cynllun bwrsariaeth i alluogi cyflogeion mentrau bach a chanolig i ddilyn astudiaethau rhan-
amser, o dan nawdd yr Adran Addysg, Dysgu Gydol Oes a Sgiliau a’r Adran Menter, Arloesi 
a Rhwydweithiau.

Argymhelliad 14: Yr Iaith Gymraeg

Roedd y Grŵp yn pryderu nad yw’r targedau ar gyfer addysg uwch drwy gyfrwng y Gymraeg yn cael 
eu cyrraedd ac mae o’r farn fod gan gynlluniau astudio rhan-amser rôl sylweddol i’w chwarae wrth 
gyrraedd y targedau hynny yn y dyfodol. Ar hyn o bryd mae adolygiad cyflawn o addysg cyfrwng 
Cymraeg ar y gweill gan Gwmni Ymgynghori ARAD ac mae ar fin cyflwyno adroddiad ar y mater. 
Rydym yn argymell y dylid rhoi’r ystyriaeth ddyledus i ganfyddiadau’r adolygiad hwnnw.

Argymhelliad 15: Astudiaethau Blaenorol

Rydym yn argymell y dylid edrych o’r newydd ar y rheolau ar astudiaethau blaenorol. O ystyried y 
newidiadau demograffig ac o ran sgiliau, mae angen mecanwaith i’w gwneud yn bosibl i raddedigion 
gael mynediad i gymorth. Byddai’r cymorth hwnnw yn cael ei brofi ar sail modd, ond byddai’n galluogi 
unigolion i ailgydio yn eu haddysg mewn achosion lle nad oedd eu cymwysterau gwreiddiol wedi 
dod â’r gwaith disgwyliedig iddynt a lle roedd angen sgiliau newydd. Gallai’r gweithgor a ddisgrifir yn 
argymhelliad 6 adolygu hyn i sicrhau bod y trefniant yn cyflawni ei ddiben gwreiddiol. 

Argymhelliad 16: Astudiaethau Ôl-radd

Mae nifer sylweddol o fyfyrwyr ôl-radd yng Nghymru, sy’n astudio ym maes Datblygiad Proffesiynol 
Parhaus, ac sy’n dilyn cwrs ymchwil ôl-radd, neu’n astudio o ddiddordeb personol. O ystyried y ffactor 
o ran amser a chymhlethdod y sector is-raddedigion rhan-amser, nid oedd y Grŵp yn teimlo’i fod yn 
gallu cynnal ymchwil fanwl i astudiaethau ôl-radd. Ond rydym yn argymell y dylid gwneud ymchwil 
o’r fath yn y dyfodol ac y dylid ystyried y posibilrwydd o gynllun benthyca ffafriol.

Argymhelliad 17:  Cronfa Ddata ar gyfer Myfyrwyr Rhan-amser ac ymchwil yn 
y dyfodol

Ni chreodd y Grŵp gronfa ddata ond nododd nifer o feysydd lle byddai mwy o wybodaeth yn 
ddefnyddiol wrth fynd ati i greu cronfa o’r fath. Ymhlith y meysydd lle roedd bylchau roedd proffilau 
cymdeithasol-economaidd, patrwm llwybrau gadael a gwybodaeth am rwystrau i ddysgu i’r sawl nad 
ydynt yn cofrestru.

Mae’r olaf yn anodd gan mai dim ond safbwyntiau’r sawl sy’n astudio sydd gennym yn gyffredinol, sef 
y rhai sydd felly eisoes wedi goresgyn rhai o’r rhwystrau posibl. Mae rhai sefydliadau addysg uwch, 
yn enwedig y Brifysgol Agored, yn cynnal astudiaethau o’r math hwn ond mae’n broses feichus ac nid 
yw’n un y gallai pob sefydliad ymgymryd â hi. Rydym yn argymell y dylid sefydlu prosiect ymchwil i 
ymchwilio i’r llithriant rhwng ymholiadau a chofrestriadau ac i ganfod a oes rhwystrau penodol y gellid 
mynd i’r afael â hwy.

Rydym yn argymell hefyd bod yr Adran Addysg, Dysgu Gydol Oes a Sgiliau a’r Adran Iechyd a 
Gwasanaethau Cymdeithasol yn sefydlu prosiect er mwyn ymchwilio i’r cysylltiadau rhwng iechyd a 
dysgu gydol oes yng Nghymru. Eisoes mae rhywfaint o ymchwil bwysig wedi’i wneud ar hynny, ond 
byddai prosiect â ffocws cryf a allai lywio polisi yn y dyfodol o gymorth.

Casgliad

Roedd yr ymchwil a’r dystiolaeth yn pwyntio’n glir at bwysigrwydd cynyddol astudio rhan-amser i 
unigolion, i sefydliadau, i gymunedau ac i ddatblygiad economaidd Cymru. Eisoes mae ymrwymiad cryf i 
gynnig astudiaethau rhan-amser yn y sector a’n hamcan oedd nodi modelau cyllido, ff ïoedd a chymorth 
i fyfyrwyr a fyddai’n rhoi digon o adnoddau a sefydlogrwydd i’r ddarpariaeth honno. Roeddem yn 
ymwybodol o’r angen i gynnal lefelau rhagoriaeth lle mae eisoes yn bodoli, i ystyried amrywiaeth ac i 
gynnig modelau ffïoedd a chymorth a fyddai’n glir, yn deg ac yn syml i’r sefydliadau eu gweithredu ac i’r 
myfyrwyr eu deall. Seiliwyd ein hargymhellion ar yr agenda Ehangu Mynediad a’r parodrwydd i ymateb 
i’r gofynion cyfnewidiol o ran demograffi a’r gweithlu, ynghyd â’r angen i gynnwys cyflogwyr yn y broses 
o ddarparu cymorth er mwyn i’w gweithlu ddilyn astudiaethau rhan-amser. 

Roedd y cyfle i nodi system newydd o ddarparu a chefnogi cynlluniau astudio rhan-amser, i ddod yn 
weithredol ar yr un pryd â’r trefniadau llawnamser newydd yn un roeddem ni’n ei groesawu: mae’r 
cyfle hwnnw eisoes yn mynd rhywfaint o’r ffordd tuag at gydnabod yr angen am barch cydradd rhwng 
astudiaethau rhan-amser a llawnamser. Rydym yn hyderus bod ein hargymhellion yn mynd â hynny sawl 
cam ymhellach drwy gynnig atebion a fyddai’n rhoi cefnogaeth ac anogaeth briodol i gynllun astudio 
rhan-amser tra’n cydnabod bod ei ofynion yn gwahaniaethu mewn rhai ffyrdd oddi wrth astudio 
llawnamser.

Bu’r Grŵp yn wynebu rhai heriau wrth benderfynu ar ein hargymhellion, yn enwedig yr angen i gadw’r 
cydbwysedd rhwng gwahanol ffactorau. Mae’r cydbwysedd rhwng y sectorau llawnamser a rhan-amser 
yn un her, er y gellid effeithio ar y cydbwysedd hwnnw wrth ymateb i nifer o newidiadau cymdeithasol-
economaidd a demograffig. Roedd angen cadw cydbwysedd pellach rhwng annibyniaeth y sefydliadau 
a’r dyhead i nodi polisi ff ïoedd tryloyw ar draws y sectorau, rhwng sensitifrwydd systemau cymorth i 
fyfyrwyr a’r angen am symlrwydd gweinyddol a rhwng ehangu mynediad a dysgu gydol oes i bawb.

Mae ein hargymhellion yn mynd i’r afael â’r elfennau hynny ac yn ceisio creu darlun cyfansawdd o 
gyllido, ff ïoedd a chymorth i fyfyrwyr a fydd yn sicrhau y gellir sefydlu’r hyn a gyflawnwyd eisoes yn 
y sector rhan-amser, y gellir cefnogi a hybu datblygiadau arloesol ac y gall y sector fagu hyder mewn 
ymrwymiadau i adnoddau digonol hirdymor ar gyfer cyllido cyhoeddus. Rydym hefyd yn argymell rhoi 
ystyriaeth i rywfaint o gyllido interim cyn yr eir ati i weithredu’r trefniadau newydd.

